Ioan, y disgybl annwyl (27)
Cyn i ni fynd ddim pellach, mae’n werth i ni edrych yn ôl ar fywyd Ioan hyd yma. Beth wyt ti’n feddwl ohono? Wyt ti’n hoffi’r dyn? Wyt ti wedi gweld newid ynddo dros y blynyddoedd?

Ar ddechrau ei daith fel disgybl i Iesu Grist roedd o’n bysgotwr ifanc. Roedd ei dad a’i fam a’i frawd yn fyw; roedd Iesu’n byw ar y ddaear ac roedd y disgyblion eraill yn gwmni iddo. 
Gwelodd ryfeddodau, gwyrthiau iacháu o bob math.  Dysgodd wersi am y bywyd Cristnogol gan Iesu ei hun. Gofalodd am Mair, mam Iesu, nes iddi farw.  Profodd ddiwrnodiau o lawenydd a diwrnodiau o dristwch dychrynllyd. 

Derbyniodd Ioan yr Ysbryd Glân ar ddydd y Pentecost, ac gwnaeth wyrthiau yn enw Iesu.  Arhosodd yn Jerwsalem am gyfnod yn gwasanaethu ac arwain yr eglwys yno.

Mae na nifer fawr o flynyddoedd ym mywyd Ioan na wyddon ni ddim amdanyn nhw. Dydy Duw ddim wedi dewis dweud beth oedd Ioan yn ei wneud ar hyd ei fywyd. Yr unig beth sy’n sicr ydy ei fod wedi aros yn agos at Dduw. Rhywbryd yn ystod ei fywyd ar y ddaear treuliodd Ioan beth amser yn ysgrifennu’r hanesion roedd Duw am i ni eu gwybod.  

Un ffaith arall sy’n sicr am Ioan ydy ei fod wedi byw yn hen. Mae yna gytundeb, ymysg arbenigwyr yn y Beibl, ei fod tua 90 mlwydd oedd pan gafodd ei yrru gan y Rhufeiniaid yn garcharor i Ynys Patmos.  
Pa mor beryglus allai un dyn 90 oed fod? Pam wyt ti’n meddwl wnaeth yr awdurdodau Rhufeinig ei yrru mor bell yn ei henaint? I rai sy’n gwadu grym ffydd go iawn mae’n anodd ateb y cwestiynau yma. Be wyt ti’n feddwl oedd Ioan yn ei wneud i gynhyrfu’r dyfroedd? Dyma eiriau Ioan ei hun,
 ‘ Roeddwn i wedi cael fy alltudio i Ynys Patmos am gyhoeddi neges Duw a thystiolaethu am Iesu.’ (Datguddiad 1.9)

Tra mae’n gallu siarad mae’n gallu tystiolaethu, a dyna oedd o’n wneud. Roedd y faith ei fod wedi cydfyw a chydgerdded â Iesu Grist wedi trawsnewid ei fywyd. Roedd yr ymerodraeth Rufeinig yn gweld Cristnogion fel bygythiad! Mae yna nerth yn yr efengyl go iawn, nerth Duw drwy’r Ysbryd Glân, nid nerth dynol. Dyma oedd Ioan yn ei wybod, a dyna oedd pobl eraill yn ei ofni. 

